Салам сана, сап-сарă тумлă,
Пуян та  ҫутă кěркунне!

Сапăрлăх тĕллевĕ: тăван тавралăха сăнама, юратма, упрама вěрентесси.
Пĕлÿ тĕллевĕ: уйăхсен чăвашла ячěсемпе, вěсен пěлтерěшěсемпе паллаштарасси, ҫулталăк вăхăчěсем ҫичен уйăх ячěсемпе усă курса каласа пама хăнăхтарасси. 

Аталантару тĕллевĕ: ҫыхăнуллă пуплеве, шухăшлава, тимлěхе, илемлě те тěрěс вулав хăнăхăвěсене аталантарасси, сăмах йышне пуянлатасси. 

(Илемлě кěвě янăрать) Сцена хыҫěнчен ҫак сăвă йěркисем илтěнеҫҫě:

Тĕнче кĕрхи халпа сывларĕ,

Хĕвел сайра пăха пуçларĕ,

Кунсем кĕскелчĕç, вăрмансен 

Сархайнă сулхăн каррисем

Салхуллăн кашласа çаралчĕç,

Хирте çăра тĕтре куран,


Хур кайăксем картан-картан 

Какаласа ăшша ăсанчĕç.

1-мĕш ача.

Тепĕр чухне кěрхи çанталăк 
Килет тÿлек çу кунĕ пек.

Пĕр сассăр уçăлать çĕн алăк,

Садсем çиçеççĕ тумĕпе.

2-мĕш ача.
Кĕç пĕлĕтсем тухса тĕтре пек

Хуплаççĕ уçă тÿпене.

Çулçă тăкма пуçланă çирĕк

Пат! тумлатать сив куççульне.

3-мĕш ача.
Хура вăрман кăтри сархайнă,

Тавралăх канлĕн тунсăхлать.

Кĕввиклетсе иртет хур кайăк,

Кăнтăралла вăл çул тытать.

4-мěш ача.

Кĕрхи кунсем! Эсир хыватăр
Сивве çĕнме вăй-хал ăша.

Тен, кăлăхах салхун курнатăр – 

Сирте кашни туять ăшша.

                                            В.Харитонов.
(Кěр пике тухать. Кěвě янăрать.)
Кěр пики.

Салам, ачасем! Салам, хăнасем!

Килěр, килěр, пухăнсамăр!

Сире уявпа саламлас. Ну, пуҫлас!

Кěр уйăхěсене сăмах парас!

Авăн. (Кěвě янăрать) Эпě Авăн уйăхě, кěр пуҫламăшě. Ҫуллахи ăшă, хěвеллě ҫанталăк улшăнса пырать. Тишкерсе пăхар-ха: тăван тавралăх сăнě урăхларах ěнтě. Йывăҫсем сарă, хěрлě, кěрен, хăмăр сăрăсемпе илемленсе пыраҫҫě.

Халăх авăн уйăхěн кăмăлěпе сăнне сăнанă, пěтěмлетӳ тунă. Ваттисем ҫапла каланă: «Кěркунне пěр кашăк шывранах пěр витре пылчăк пулать. Кайăксем аялтан вěҫсе кăнтăра кайни – сивě хěле, ҫӳлтен вěҫни – ăшă хěле.»
Тăван хула урамěнче

Ҫулҫăсем ташлаҫҫě,

Кěркунне ҫитни ҫинчен

Шав хыпар сараҫҫě.

«Вěлтěр-вěлтěр ҫулҫăсем» ташă. (9-мěш класс хěрěсем ташлаҫҫě)
Кěр пики. Ěлěк ку вăхăтра авăн ҫапма тытăннă. Паллах, авăн уйăхě тени те ҫав ěҫпех ҫыхăннă. Пуҫтарнă тырăран ҫăнăх тунă. Ҫăнăхěнчен ҫăкăр пěҫернě. Ҫăкăрпа тăвар чăваш халăхěшěн яланах чи малти вырăнта шутланнă. Тăван-пěлěше, хаклă хăнасене ҫăкăр-тăварпа кěтсе илнě. «Ҫăкăртан аслă ан пул!» - тенě ваттисем. Ҫăкăра хисеплесе, мухтаса нумай юрă хывнă, сăвă халалланă.
«Эс упра ҫăкăра» сăвă.

Эс упра ҫăкăра

Сума су эс ăна.

Пысăка ан хурсам

Нихăҫан эс хăвна.

Ҫăкăрта пуласси – 
Асра тытăр кашни.

Ҫăкăра упрани – 

Ҫěр-шыва сыхлани!»
„Чăваш ташши” ( 9 класс хĕрĕсем ташлаҫҫě)

Юпа. Эпĕ юпа уйăхĕ  - кĕркунне варри. Садсемпе вăрмансем юмахри асамлă тĕнче пек илемлĕ. Тĕрлĕ тĕслĕ çулçăсем куçа илĕртеççĕ, шавлаççĕ, тем калаçнăн туйăнаççĕ. Ку вăхăтра çынсем уй-хирти хĕрÿ ĕçрен пушансан лупасĕсене, карти-сарайĕсене юсанă. Çав вăхăтрах тĕрлĕ уявсем ирттернĕ. Юпа уйăхĕнче халĕ те тĕрлĕ уявсем ирттереççĕ: пукрав, асаттесемпе асаннесен кунĕ тата пирĕн юратнă вĕрентекенсен уявĕ.
      Вěрентекенěм.

Вěрентекен, вěрентекен!

Сана чунтан эп тав тăватăп,

Сан умăнта пуҫа таятăп

Ăс панăшăн пире куллен.

Вěрентекен, вěрентекен!

Йăл-йăл куллу умрах, умрах,

Вăл йăлтăртатě ҫуттăнрах

Ҫулсем пěр вěҫěм иртнěҫемěн.

Вěрентекен, вěрентекен!

Чуну сан тěнче евěр аслă,

Пире пиллерěн ҫут пуласлăх

Телей сунса чун-чěререн.      (П.Ҫăлкуҫ)
„Тавах сире, учительсем” юрă.

Юпа. Вăхăт иртнĕ çемĕн, сисместěн те, хĕвеллĕ кунсем таçта кайса çухалаççĕ. Вĕсен врăнне çумăрпа юр, сивĕ çил килсе çитеççĕ. 
        Кěркунне.
Урамра йěпе-сапа,

Сивěрех ир кӳлěм.

Тěксěм, тунсăхлă сăнпа

Тěлěрет ҫут кӳлě.

Ҫыхрě сарă тутăрне

Йăрăс пӳллě хурăн.

Асилет пуль ҫу кунне:

Хурлăх сěмě пур ун.

Килсе ҫитрě кěркунне,

Кěлетре - сар тулă.

Ҫул тытаҫ кăнтăр енне

Кайăксем салхуллăн.

                                         Людмила Смолина
„Ан кай кайăк” юрă. (Вĕрентекенсем юрлаççĕ)

Чÿк. Эпĕ Чÿк, хĕл ларас умĕнхи вăхăт. Нумай чухне уйсемпе хирсене уйăх варринче юр хупласа лартать. Кÿлĕсемпе юхан шывсем çутă пăрпа витĕнеççĕ. Юр ирĕлсе кайсан чÿк уйăхĕнче ытла та тĕттĕм: йěп чиксен те куç курмасть, çапах та чÿк уйăхĕн вĕçĕнче иртекен аннесен кунĕ пирĕн чуна ăшăтать, çутатать.
          Анне... Çак тăватă сас паллинче ырă та лайăх туйăм пытанса тăрать. Чăваш поэчĕсем те аннесене халалласа нумай сăвă-юрă çырнă, композиторсем юрă кĕвĕленĕ.

Анне кулли -
Хěвел ҫути,


Анне кулли -
Чи илемли.
Анне кулсан

Чунра аван.
Юрлас килет,
Ташлас килет.
„Пирĕн анне” юрă. (Ачасен ушкăнĕ юрлать)
Кĕр пике. Çут çанталăк тусĕсен те ĕçсем пур-ха. Хăвăртан пĕчĕккисене çÿхе пăр çине кĕрсе каясран, шыва путасран асăрхамалла. Хăвăрăн та тимлĕ пулмалла ачасем. Вĕçен кайăксен вара апачĕ сахалланать. Вĕсене валли апат хатĕрлемелле.
Кĕр пике. Ак, пирĕн уяв вĕçленсе пырать. Ачасем пире илемлĕ ташăпа, сăвă-юрăпа савăнтарчĕç. Уяв курма килнĕ ачасене, хаклă хăнасене тав туса çак шкулта ĕçлекен чăваш чĕлхи вĕрентекенĕсемпе ачасем сире юрă парнелеççĕ. 
„Тăванлăх юрри” юрă.

